BYBELSTUDIE: HANDELINGE

Dissipels maak Dissipels Week  2
2. Hand.2:DIE GROOT DAG BREEK AAN !!!!

2.1 Inleidend
Vir omtrent twee maande het dit in Jerusalem gegons oor die argumente, komplotte, die hoofberigte van die  kruisiging, ’n beweerde opstanding uit die dood, veranderde lewens, besoeke deur die opgestane Here en Sy skielike vertrek na die hemel, wat deur honderde mense gesien is. 

Jesus se volgelinge het egter in opdrag van Hom bymekaar gekom en opgewonde gewag op die beloofde koms van die Heilige Gees.

En toe gebeur dit, die Heilige Gees word uitgestort!!! 

In die vroeë oggend ure toe die dag van die pinksterfees aanbreek het,het iets merkwaardig gebeur. Skielik het die mense’n geweldige dreuning in die lug gehoor. Dit het soos ’n geweldige stormwind geklink. Terwyl hulle nog geskok wonder wat dit kon wees, sien hulle iets soos vuurvlamme wat oor elkeen van hulle kom. Dit was toe al die tyd die Heilige Gees wat hulle lewens in besit kom neem het en dadelik instaat gestel het om in ander tale te begin praat.
 ’n Skare mense het vergader en daar is bespiegel oor wat met hierdie groep Galileërs gebeur het en die gevolgtrekking was dat hulle dronk is. Dan staan Petrus op en verduidelik dat die gelowiges glad nie dronk is nie.Daarvoor is dit nog te vroeg in die oggend. Dit is maar pas die derde uur na sonop,dit wil sê, negeuur.

Wat nou voor die mense se oë afspeel, is volgens hom niks minder as die vervulling van die profetiese woorde van Joël (Hand.2:16) nie.. Direk hierna word die woorde van Joël 2:28-32 dan ook deur hom aangehaal.

Die laaste dae, die tyd van God se groot verlossingsdade, het met Jesus se hemelvaart aangebreek. Van nou af totdat Jesus terugkeer na die aarde toe, is dit die tyd dat God se genade oor die lengte en breedte van die wêreld weerklank moet vind. Oud en jonk, klein en groot, Jood en nie-Jood, ja, almal wat ophou met hulle sondes, terugkeer na God toe en hulle laat doop in die Naam van Jesus Christus, sal ook die Gees ontvang (Hand.2:38&39) en deel in Sy krag en genade. En dan die wonder van die krag van die H.G., omtrent 3,000 mense gee hulle lewens dié dag aan Christus. 
Jesus het Sy woord gehou.Toe Hy nog op aarde was, het Hy die dissipels belowe dat hulle spoedig die nodige “toerusting” sou ontvang om die evangelie uit te dra. Hulle het egter eers regtig verstaan wat Jesus bedoel het nadat God Sy Gees op pinksterdag aan hulle gegee het en hulle sommer vroeg-vroeg die kragtige uitwerking daarvan beleef het.

Deur die loop van die geskiedenis het God al nader aan Sy kinders beweeg. Hy het as’t ware al nader aan ons getrek en met die uitstorting van Sy Gees, het Hy Sy laaste adres hier op aarde, onder ons en in ons betrek.

Kom ons verfris ons gedagtes ’n bietjie met die verskillende “aardse adresse” van God.

· Adres 1: God se eerste aardse adres was in die tuin saam met die eerste mensepaar. Hier kon hulle saam met Hom in die aandwind loop. As gevolg van hulle rebellie teen Hom het God besluit om te verhuis.
· Adres 2: Gelukkig vir ons het God Hom nie aan die wêreld onttrek nie. Hy het ’n tweede adres betrek, nl. die tent van samekoms in die woestyn. Hier kon Moses namens die volk met God praat (Eks.33).
· Adres 3: Later het God nog ’n keer “verhuis” toe Hy Salomo toegelaat het om vir Hom ’n tempel in Jerusalem te bou (1Kon.8).Hier kon die volk hulle offers na die Here toe bring en Hom dien. Maar God het op ’n dag besluit om weer te trek,want Sy volk het Hom net met hulle lippe gedien terwyl hulle harte ver van Hom af was.
· Adres 4: nadat God Sy rug vir die tempel gekeer het, het Hy vir Hom ’n nuwe “woning” ingerig toe Hy Sy Seun na die aarde toe gestuur het. Johannes skryf in Joh.1:14 dat Jesus onder ons kom woon het en dat ons Sy heerlikheid gesien het. Jesus het God se hart volledig vir ons kom wys, ’n hart wat vol liefde is vir ’n stukkende, sondige wêreld.
· Adres 5: Met Jesus se vertrek het die Heilige Gees na Sy kerk toe gekom. Hy is God se laaste adres hier op aarde voor die wederkoms.Ons God bly nie in geboue nie.Hy bly by mense wat Jesus ken. Die Gees omskep ons lewens tot tempels van God. Ons is Sy aardse woon- en werkplek en die grootsheid hiervan behoort jou ook aan te gryp.
2.2 Die krag word ontsluit. (Hand.2:1-13)
Op pinksterdag was al die gelowiges in Jerusalem bymekaar. Pinksterdag was ’n belangrike Joodse feesdag waartydens die Israeliete die eerste opbrengs van hul oes aan die Here kom wy het. Fees van die weke of pinksterfees is 50 dae na die begin van die graanoes gevier as dankbaarheid vir seën op die oes. (Die naam pinksterfees hang saam met die getal 50.) Vgl.Eks.23:16; Lev.23:9-21; Num.28:26-31. Later, na die vernietiging van die tempel in 70 nC, het die fokus van hierdie fees geskuif na die vernuwing van die verbond wat God met Sy volk by Sinai gesluit het. Dit het altyd plaasgevind op die vyftigste dag na die eerste Sondag wat direk op die Joodse pasga gevolg het. 

Lukas vertel dat die Heilige Gees op pinksterdag, wat altyd op ’n Sondag geval het, oor die gelowiges uitgestort is. Dit wat daardie oggend plaasgevind het moes seker aangrypend gewees het. Eers hoor hulle ’n geluid uit die hemel soos van ’n geweldige stormwind wat die hele vertrek gevul het. Daarmee saam het daar ook ook iets soos tonge van vuur oor elkeen van hulle gekom.Hierdie twee kragtige elemente uit die natuur word dikwels in die Bybel met die verskyning van God in verband gebring (bv. Eks.3:2; 13:21; 19:18; 1Kon.19:11; Jes.66:15; Joh.3:8; 20:22)

Pinksterdag se wind en vuur was dus die sigbare tekens dat God van nou af op ’n nuwe manier by Sy kerk teenwoordig is. Die kerk (gelowiges) het van daardie dag af die Heilige Gees se nuwe en permanente “aardse adres” geword.  
2.3 Die preek wat 3,000 mense tot bekering geruk het. (Hand.2:14-42)
In die hoofdeel van Petrus se preek sê hy vir die omstanders dat die rede vir die uitstorting van die Gees, geleë is in die werk van Jesus van Nasaret. Hy bespreek dit in diepte en plaas die skuld van Jesus se kruisiging op die Jode. Ter bevestiging hiervan haal Petrus in vers 25-28 & 32 aan uit Psalm 16:8-11 en in vers 34&35 uit Psalm 110:1.
Saam met die getuienis van Petrus word daar in Handelinge dus ook van die Ou-Testamentiese geskrifte gebruik gemaak, as bewys van Jesus se lyding en opstanding. 
Die kern van Petrus se preek kry ons in vers 36, wanneer hy sê dat die hele volk moet weet dat die gekruisigde Jesus die Here is. Hy is die een wat wat nou die mees eervolle Naam in die hele wêreld het (Fil.2:9-11) Voor Hom moet almal nou buig en bely dat Hy die Here is. Hy is egter ook die Christus, Die een wat God se plan tot uitvoering kom bring het, soos wat Hy reeds aan die Joodseraad bevestig het(Mark.14:61)

Aangegryp deur dié getuienis wil hulle weet wat moet hulle doen? Dit is eenvoudig sê Petrus – bekeer julle, laat julle doop en God sal julle sondes vergewe en boonop sal julle ook nog die H.G. ontvang!!!

Lukas vertel dat daar só groot reaksie op Petrus se getuienis was , dat omtrent 3,000 hulle gedistansieer het van hulle vroeëre hardkoppigheid.
2.4 ’n Nuwe leefstyl vir nuwe mense. Wat ’n gemeente !!! (Hand.2:43-47)

Die heel eerste gemeente in Jerusalem was ’n op en wakker gemeente waarvan die meerderheid lidmate toegewyde mense was wat die Here met oorgawe gedien het.

Lukas was so opgewonde oor wat in die Jerusalemgemeente gebeur het , dat hy nie minder as drie maal vertel hoe toegewyd hulle was. In Hand.2:43-47, maar ook in 4:32-37 en 5:12-16, beskryf hy iets van die dinamika van hierdie eerste Christene.

Hulle het nou in ’n splinternuwe verhouding met God en mekaar gestaan en by hulle byeenkomste het die wonderlikste dinge gebeur.
Hier in hoofstuk 2 vertel hy die volgende oor hulle:

· God het deur die apostels groot dinge in hulle midde laat gebeur.
· Al die gelowiges in Jerusalem was eensgesind.Hulle het nie met mekaar baklei, beskinder, verkleineer of in die rug gesteek nie.

· Van die ryker gemeentelede het selfs hulle besittings verkoop en die geld onder mekaar verdeel soos wat die armes in hulle geledere dit nodig gehad het.

· Hulle het dag na dag by die tempel bymekaar gekom om te bid en na die Woord van die Here te luister. Die apostels het die gelowiges geleer waaroor hulle geloof in Jesus presies gaan.
· Hulle het in kleiner groepe (omgeegroepe) by verskillende huise in Jerusalem bymekaargekom en saamgeëet (’n liefdesmaal gevier) om só hulle band met mekaar en met die opgestane Here te versterk. is.

· Die gelowiges was gelukkig, vol vreugde en blydskap. Selfs al was hulle arm, het dit hulle nie terneergedruk gemaak nie.

· Uit die aard van die saak het hulle hulle nie aan uitspattigheid skuldig gemaak nie, maar in eenvoud en soberheid gelewe.

· Hulle het God elke dag geprys. Om die waarheid te sê hulle was só dankbaar vir al die goeie dinge wat Hy aan hulle gegee het, dat dit eenvoudig in dank- en lofgebede uitgemond het.
· Die onderlinge liefde was die handtekening van hierdie eerste Christene. Hulle het gedoen wat Jesus in Joh.13 gesê het, naamlik dat ander die gelowiges (kerk) aan hulle liefde moet uitken. Dit was juis hierdie liefde wat ander mense aangetrek het om ook gelowiges te word en by die gemeente aan te sluit. Verhoudingsbou was met ander woorde hoog op hulle agenda.
Wat’n gemeente was Jerusalem nie !!! 

 Die Heilige Gees het ’n onuitblusbare vuur aangesteek in Jerusalem en daar is geen  

 manier dat dit geblus kan word nie. 
DIE GEES IS ONS ENIGSTE KRAGBRON. HY MAAK ONS TONGE LOS,ONS HANDE YWERIG EN ONS VOETE DIENSBAAR IN DIE HERE SE WERK !!! 


Vir meer teksverse oor hoe God die krag van die Heilige Gees inspan om mense se lewens te verander, lees gerus ook: 1 Sam.10:6; Rom.1:16&17; 8:9-14; 16:17-19; Kor.3:18; Gal.5:22; Efs.3:16-20; Kol.1:10-12; 28&29; 2Pet.1:3

GROEPSOOREENKOMS

Hierdie Groepsooreenkoms gee die basiese reëls op grond waarvan julle omgeegroep funksioneer.  Dit kan by elke byeenkoms gelees word.

	Ons doel
	Om saam met mekaar geestelik te groei deur ‘n gesonde omgeegroep te help vestig.

	Bywoning van groep
	Ons byeenkomste is ‘n prioriteit (ek sal laat weet as ek laat is of nie kan kom nie)

	Veilige omgewing
	Ons byeenkomste is ‘n veilige plek waar mense met vrymoedigheid kan sê wat op hul hart is.  Ons sal nie vinnige antwoorde gee, gou oordeel of  maklike oplossings probeer gee nie.

	Vertroulik
	Alles wat in ons groep gesê word is streng vertroulik en sal met niemand buite die groep bespreek word nie.

	Geestelike groei
	Ek gee die groeplede toestemming om my te help om ‘n gesonde, gebalanseerde geestelike lewe tot eer van God te lei.

	Verwelkom nuwelinge
	Ek onderneem om vriende wat by die groepsbyeenkomste kan baat, uit te nooi en om nuwelinge hartlik te ontvang.

	Bou verhoudings
	Ek sal oop wees daarvoor om die ander groeplede te leer ken, myself vir hulle oop te stel en gereeld vir hulle te bid.


RIGLYNE VIR OMGEEGROEP BYEENKOMS

1. Lofprysing:  Sing ‘n lied of twee.

2. Beweeg nader aan mekaar:  Gee aan elke persoon kans om te vertel van die afgelope week se laagtepunte en hoogtepunte.

3. Gebed: Doen voorbidding vir mekaar.
4. Lees die groepsooreenkoms hardop.

5. Woord: 

Lees Handelinge 2:1-47
a. Jy is ‘n verslaggewer van ‘n groot koerant. Motiveer aan jou redakteur (groeplede), hoekom jy die gebeure wat jy in Jerusalem op Pinksterdag moes dek, as nuuswaardig genoeg vind, om die “Jerusalem Times” se voorblad te haal.

b.Wat tref jou van Petrus se optrede tydens sy preek op pinksterdag?
c. Wat dink jy is die geestelike, asook praktiese gevolge van die uitstorting van die H.G.? Toe en nou !!!
d. Het jy die werkende krag van die H.G. al in die gemeente of in jou eie lewe beleef  of gesien? Hoe dink jy het dit ander mense buite die gemeente beïnvloed? 

6.Gebed:  Gee geleentheid vir gebed. Vra die Vader om jou sensitief te maak vir ander en geleenthede tot getuienis raak te sien. Stel jou oop vir die Gees.
7.Maak die tyd en plek van volgende week se byeenkoms vas.

